Nokkrar hagnýtar ábendingar um snuð og snuðkeðjur

Flestir foreldrar líta á snuð sem ómissandi þátt í lífi barns, til jafns við bleyjur og barnavagna. En að mörgu er að gæta þegar snuð eru keypt því hafa verður í huga að þeim er ætlað að vera í munni óvita barns og því skiptir máli að rétt sé staðið að vali og meðferð snuða til að stuðla að öryggi barnsins.

Latex eða silikon? 

Á markaði eru bæði snuð úr náttúrulegu gúmmí, latex og plastefni, silikon. Latex snuðin eru gulleit og verða brúnleit með tímanum, en silikon snuð eru gegnsæ og ljós. Silikon snuð eru ekki eins teygjanleg og latex snuðin, en þau fyrrnefndu endast betur. 

Á vegum evrópsku staðlasamtakanna, CEN hefur á undanförnum árum verið unnið ötullega að stöðlum fyrir snuð. Þessi vinna er nú vel á veg kominn og er einn hluti staðalsins frágenginn, en hann fjallar um aðferð við að prófa leyfilegt innihald efnasambanda í latex snuðum og túttum. Númer staðalsins er ÍST EN 12868:1999.

Evrópskar neytendaverndarstofnanir hafa barist fyrir því að settur sé síðasti söludagur á snuð. Ástæðan er sú að þar sem ljós, hiti, súrefni og óson hafa áhrif á latex hefur það stuttan endingartíma, og getur jafnvel molnað í munni barns ef það er orðið gamalt. Til að gera neytendum kleyft að skoða snuðin áður en þau eru keypt eru þau yfirleitt í gegnsæjum umbúðum, en slíkt verndar ekki gegn áhrifum hita og lofts. Þegar gúmmí eldist breytist liturinn úr gulu í brúnan og því er tiltölulega auðvelt að sjá hvort latex snuð eru nýlega framleidd eða ekki.

Náttúrugúmmi er unnið úr gúmmítrjám, en fer í gegnum efnameðferð til að öðlast teygjanleika, endingu og hámarks kraft. Vegna þessarar meðferðar losar latexið ýmis efni þegar það er notað. Latex er notað í ýmsar framleiðsluvörur, td. teygjur, smokka og gúmmíhanska. Reynslan hefur sýnt að notkun á vörum framleiddum úr latex getur valdið meiriháttar ofnæmisviðbrögðum, en slíkum tilfellum hefur farið fjölgandi á undanförnum árum. Því er talið að silikon snuðin hæfi best fyrirburum þar sem barnið á ekki hættu á að fá ofnæmi af þeim og einnig af því að auðvelt er að halda þeim hreinum.

Áður en snuð er notað 

Til að minnka efnainnihald í snuðum er ráðlegt er að sjóða ný snuð í miklu vatni í 10 mínútur áður en þau eru notuð í fyrsta skipti. Þannig er möguleiki að losa við eitthvað af efnasamböndum sem eru til staðar í nýjum snuðum.

Áður en snuð er sett upp í barn er gott ráð að toga snuðið í allar áttir til að ganga úr skugga um að það molni ekki úr því. Þannig kemur í ljós hvort snuðið er gamalt eða ekki. 


Skífan

Mikið hefur verið rætt og ritað um ákjósanlega stærð skífunnar og sýnist sitt hverjum. Sumir eru á þeirri skoðun að skífan eigi að vera sem stærst því þá sé minni hætta á að snuðið fari í heilu lagi upp í munn barns. Aðrir eru þeirrar skoðunar að minni skífur séu betri, það sé hvort sem er aldrei hægt að hafa skífurnar það stórar að snuðin geti ekki farið í heilu lagi upp í börnin. Á markaði eru snuð með skífum sem eru mun þyngri en æskilegt er þar sem óþarfa skraut er fest á skífurnar. Slíkt getur valdið barni óþægindum og er því ekki mælt með slíkum snuðum.  

Hringur eða hnúður? 

Skífurnar eru ýmist með hring eða hnúð til að ná gripi á snuðunum. Sérfræðingar mæla eindregið með því að notuð séu snuð með hring, því auðveldara er að ná taki til að toga snuð með hring út úr munni barns hafi snuð hefur hrokkið upp í munn þess. 

Loftgöt

Mikilvægt er að loftgöt séu á skífunni svo að barnið geti andað ef snuð festist í munni eða hálsi þess. Miðað er við að amk. 2 loftgöt, 4 millimetra stór á skildinum. Ef loftgötin eru of lítil er hætta á að þau geti stíflast ef barnið kastar upp, sitji snuðið fast í munni/hálsi þess.

Snuðkeðjur

Snuðkeðjur hafa notið talsvert mikilla vinsælda, en hér sem á öðrum sviðum er aðgátar þörf. Snuðkeðjur mega ekki vera lengri en 22 cm, að öðrum kosti er hætta á að keðjan geti vafist um hálsinn á börnum og valdið köfnun. Ennfremur ber að forðast snuðkeðjur með öryggisnælum, þær geta opnast og stungist í börnin.  

Til umhugsunar 

Í hinum fullkomna heimi eru börn aldrei látin vera ein með snuð upp í sér. Því miður er veruleikinn annar, en það er aldrei of varlega farið. Mikilvægt er að fylgjast reglulega með barni sem er með snuð upp í sér, mörg slys hafa orðið þegar snuð hafa hrokkið upp í munn barns og því þarf að vera vel á verði. Einnig er nauðsynlegt að sjóða snuð með reglulegu millibili til að tryggja hreinlæti. 

